
Shri Hayagriva Prarthana Dvadashakam

శ్రీహయగ్రీవప్రార్థనాద్వాదశకమ్   

నమోవేదాన్తనిధయే శాస్త్రాణాం  పతయే నమః ।
యజ్ఞానాం  నిధయే తుభ్యం కర్మణాం ఫలదాయినే ॥ ౧॥
విద్యాధరాయయోగాయ వాగీశాయ నమో నమః ।
అచిన్త్యాయ నమో నిత్యం సర్వజ్ఞానాత్మనే  నమః ॥౨॥
ఋక్మూర్తిస్త్వం  మహాబాహో!యజుర్మూర్తిరధోక్షజః ।
సామమూర్తిస్త్వమేవాద్యః  సర్వదాఽథర్వమూర్తిమాన్ ॥ ౩॥
సర్వజ్ఞానమయోఽసి  త్వం హతజ్ఞానోఽహమచ్యుత  !।
దేహి మే సర్వవిజ్ఞానం  హయగ్రీవ ! నమోఽస్తు తే ॥ ౪॥
ప్రపన్నోఽహం  హయగ్రీవం  ప్రపన్నార్తిహరం  హరిమ్ ।
యస్య ప్రసాదలేశేన  వాగీశత్వముపావిశత్ ॥ ౫॥
ధన్యోఽహం కృతకృత్యోఽహం ముక్తోఽహం కర్మబన్ధనైః   ।
హయగ్రీవపదామ్భోజస్మరణేనైవ   చేతసా ॥౬॥
శ్రీభూనీళాదిసహితం  సర్వాభరణభూషితమ్ ।
హయగ్రీవమహం  వన్దే చక్రపద్మధరం  హరిమ్ ॥ ౭॥
శఙ్ఖచక్రమహాపద్మజ్ఞానపుస్తకధారిణమ్    ।
హయగ్రీవమహం  వన్దే విద్యైశ్వర్యప్రదాయకమ్   ॥౮॥
శుద్ధస్ఫటికసఙ్కాశం  పుణ్డరీకాయతేక్షణమ్  ।
సర్వశాస్త్రప్రదాతారం   హయగ్రీవముపాస్మహే  ॥౯॥
జ్ఞానానన్దమయన్దేవం    నిర్మలస్ఫటికాకృతిమ్ ।
ఆధారం సర్వవిద్యానాం హయగ్రీవముపాస్మహే  ॥ ౧౦॥
శఙ్ఖచక్రమహాముద్రాపుస్తకాఢ్యం    చతుర్భుజమ్ ।
సమ్పూర్ణచన్ద్రసఙ్కాశం   హయగ్రీవముపాస్మహే  ॥ ౧౧॥

శ్రీహయగ్రీవప్రార్థనాద్వాదశకమ్   

విశుద్ధవిజ్ఞానఘనస్వరూపం   విజ్ఞానవిశ్రాణనబద్ధదీక్షమ్    ।
దయానిధిం దేహభృతాం శరణ్యం దేవం హయగ్రీవమహం  ప్రపద్యే  ॥ ౧౨॥
ఇతి శ్రీహయగ్రీవప్రార్థనాద్వాదశకం     సమ్పూర్ణమ్  ।

